
MEHNATGA HAQ TO‘LASHNING IQTISODIY 
MAZMUNI, TASNIFI VA HISOB OBYEKTLARI 
SIFATIDAGI XUSUSIYATLARI

Anvar Raximov Maxmarasulovich
Toshkent davlat yuridik universiteti Moliya-iqtisod bo‘limi boshlig‘i 

Toshkent irrigatsiya va qishloq xo‘jaligini mexanizatsiyalash muhandislari instituti 
Milliy tadqiqot universiteti mustaqil izlanuvchisi

Annotatsiya. Mehnatga haq to‘lash korxona xarajatlari bilan xodimning iqtisodiy manfaatlarini o‘zaro bog‘laydigan muhim 
hisob jarayonidir. Ish haqi xodim uchun bajarilgan mehnat evaziga olinadigan daromad bo‘lsa, korxona nuqtayi nazaridan 
mahsulot ishlab chiqarish yoki xizmat ko‘rsatishga yo‘naltirilgan xarajat hisoblanadi. Maqolada mehnatga haq to‘lashning 
ana shu ikki tomonlama iqtisodiy xususiyati ochib berilgan. Ish haqi tarkibiga kiruvchi to‘lovlar ularning vazifasi, hisoblan-
ish usuli va yuzaga kelish sabablariga ko‘ra guruhlarga ajratilgan. Xususan, asosiy va qo‘shimcha ish haqi, rag‘batlantiru-
vchi ustamalar, kompensatsiyalar, ta’til uchun to‘lovlar hamda ishlanmagan vaqtga tegishli boshqa to‘lovlarning hisobda 
aks ettirilish xususiyatlari ko‘rib chiqilgan. O‘rganish natijalari mehnatga haq to‘lash bilan bog‘liq har bir to‘lovni to‘g‘ri tas-
niflash korxona xarajatlarini aniq shakllantirish, xodimlar oldidagi majburiyatlarni haqqoniy ko‘rsatish va moliyaviy hisobot 
axborotlarining ishonchliligini oshirish uchun zarur ekanini ko‘rsatadi.

Kalit so‘zlar: mehnatga haq to‘lash, ish haqi, mehnat xarajatlari, asosiy ish haqi, qo‘shimcha ish haqi, rag‘batlantirish, 
kompensatsiya, hisob obyektlari, xodimlar bilan hisob-kitoblar.

Abstract. Wage payment is an important accounting process that links a company’s costs with an employee’s eco-
nomic interests. While wages are income received by an employee in exchange for labor performed, from the company’s 
perspective, they are an expense directed toward producing goods or providing services. The article reveals this dual 
economic nature of labor compensation. The payments that make up wages are classified into groups according to their 
function, method of calculation, and the reasons for their occurrence. In particular, the accounting treatment of basic and 
supplementary wages, incentive premiums, compensations, vacation pay, and other payments for non-worked time is 
examined. The study’s findings indicate that the proper classification of each payment related to labor compensation is 
necessary for accurately shaping the company’s expenses. The study’s results indicate that the proper classification of 
each payment related to labor compensation is necessary to accurately form the company’s expenses, fairly present its 
obligations to employees, and increase the reliability of financial reporting information.

Keywords: wage payment, salary, labor costs, base salary, additional salary, incentives, compensation, accounting 
objects, settlements with employees.

Аннотация. Выплата заработной платы — важный бухгалтерский процесс, который связывает расходы компании 
с экономическими интересами работника. Хотя заработная плата представляет собой доход, получаемый 
работником в обмен на выполненную работу, с точки зрения предприятия она является расходом, направленным 
на производство товаров или оказание услуг. В статье раскрывается эта двойственная экономическая природа 
вознаграждения за труд. Выплаты, составляющие заработную плату, классифицируются в зависимости от 
их функции, метода расчёта и причин их возникновения. В частности, рассматривается бухгалтерский учёт 
основной и дополнительной заработной платы, поощрительных премий, компенсаций, отпускных и других 
выплат за нерабочее время. Результаты исследования показывают, что правильная классификация каждой 
выплаты, связанной с вознаграждением, имеет решающее значение для точного отражения расходов компании. 
Полученные в ходе исследования выводы указывают на то, что правильная классификация каждой выплаты, 
связанной с оплатой труда, необходима для точного формирования расходов компании, объективного отражения 
её обязательств перед работниками и повышения достоверности информации финансовой отчётности.

Ключевые слова: выплата заработной платы, оклад, затраты на рабочую силу, базовый оклад, дополнительная 
заработная плата, поощрения, компенсации, объекты учёта, расчёты с работниками.

K I R I S H
Mehnatga haq to‘lash xodimning bajargan mehnatini pul shaklida baholash bilan birga, korxona xarajatlari 

va xodim oldidagi majburiyatlarni shakllantiruvchi iqtisodiy jarayondir. Xodim uchun ish haqi asosiy daromad 
manbai bo‘lsa, ish beruvchi uchun mahsulot ishlab chiqarish yoki xizmat ko‘rsatish bilan bog‘liq xarajat 
hisoblanadi. Shu sababli ish haqini faqat to‘langan pul sifatida emas, balki mehnat natijasi, xarajat va majburiyat 
o‘rtasidagi bog‘liqlik asosida o‘rganish lozim.

Ish haqining miqdori xodimning mehnat unumdorligi va ish natijalariga bo‘lgan qiziqishiga bevosita ta’sir 
qiladi. Natijaga asoslangan ustama va mukofotlar xodimni samarali ishlashga undaydi. Biroq bunday to‘lovlar 
aniq va tushunarli mezonlar asosida belgilanmasa, rag‘batlantirish tizimi kutilgan natijani bermasligi mumkin. 
Demak, mehnatga haq to‘lash daromadni taqsimlash bilan birga, xodim faoliyatini boshqarish vositasi sifatida 
ham namoyon bo‘ladi.

Mehnat kodeksiga muvofiq ish haqi asosiy, ya’ni bazaviy va qo‘shimcha, ya’ni o‘zgaruvchan qismlardan 
tashkil topadi. Bazaviy qism haqiqatda ishlangan vaqt yoki bajarilgan ish uchun hisoblanadi. O‘zgaruvchan 
qism esa mukofotlar, ustamalar va boshqa qo‘shimcha to‘lovlarni qamrab oladi.1 Hisob amaliyotida ushbu 
to‘lovlar ishlangan va ishlanmagan vaqt, rag‘batlantiruvchi yoki kompensatsiya xususiyati hamda ularning 
moliyalashtirish manbalariga ko‘ra ham guruhlanadi.

Buxgalteriya hisobida xodimga hisoblangan ish haqi korxona xarajati va, bir vaqtning o‘zida, majburiyat 
sifatida tan olinadi. Soliqlar va boshqa ushlab qolishlar chegirilgach, xodimga to‘lanadigan sof summa 
aniqlanadi. 19-son BHXSga ko‘ra, xodim xizmat ko‘rsatgan davrda kelgusida to‘lanadigan summa bo‘yicha 
majburiyat, korxona ushbu xizmatdan iqtisodiy naf olganida esa tegishli xarajat tan olinishi kerak..2 Shuning 
uchun ish haqini hisobga olishda to‘lov sanasidan ko‘ra xodim mehnat qilgan davr muhim hisoblanadi.

Mehnatga haq to‘lash bilan bog‘liq summalarning noto‘g‘ri tasniflanishi mahsulot tannarxi, davr xarajatlari, 
soliq majburiyatlari va moliyaviy natijalarning buzib ko‘rsatilishiga olib kelishi mumkin. Tadqiqotning maqsadi 
mehnatga haq to‘lashning iqtisodiy mazmunini tahlil qilish, uning asosiy tasniflarini tizimlashtirish hamda 
xodimlarga tegishli to‘lovlarning buxgalteriya hisobi obyektlari sifatidagi xususiyatlarini ochib berishdan iborat.

M A V Z U G A  O I D  A D A B I Y O T L A R  S H A R H I
Mehnatga haq to‘lash masalasi iqtisodiy adabiyotlarda turli yondashuvlar asosida o‘rganilgan. A. Smit 

ish haqini xodim mehnati evaziga shakllanadigan daromad va yaratilgan qiymatni taqsimlash shakli sifatida 
izohlagan.3 Ushbu qarash ish haqining iqtisodiy mohiyatini ochib bersa-da, zamonaviy rag‘batlantiruvchi va 
kompensatsiya to‘lovlarining hisobdagi xususiyatlarini to‘liq qamrab olmaydi.

G. Bekkerning inson kapitali nazariyasida xodimning ta’limi, malakasi va kasbiy tajribasi uning unumdorligi 
hamda daromadiga ta’sir qiluvchi omillar sifatida baholanadi.4 Bu yondashuvga ko‘ra, ish haqi faqat ishlangan 
vaqt uchun emas, balki xodimning bilim va ko‘nikmalaridan foydalanish natijasi uchun ham to‘lanadi. Biroq 
inson kapitalining qiymati xodim salohiyati amaliy mehnat natijasiga aylangandagina ish haqida namoyon 
bo‘ladi.

Xalqaro Mehnat Tashkiloti ish haqini real daromad, xarid qobiliyati va iqtisodiy tengsizlik bilan bog‘liq holda 
o‘rganadi. Tashkilotning “Global Wage Report 2024–2025” hisobotida ish haqi o‘sishini baholashda narxlar 
darajasi va daromadlarning taqsimlanishini ham hisobga olish zarurligi ta’kidlangan.5 Bu ish haqining nafaqat 
korxona xarajati, balki muhim ijtimoiy-iqtisodiy ko‘rsatkich ekanini anglatadi.

M.Sh. Mamatkulov va A.Z. Tabayev ish haqi hisobini tashkil etishda ishlangan vaqt, haq to‘lash shakllari, 
ta’til haqi, nafaqalar va ish haqidan ushlab qolishlarni alohida hisob obyektlari sifatida ko‘rib chiqqan.6 19-son 
BHXSda esa xodimlarga beriladigan to‘lovlar iqtisodiy mazmuni va muddatiga ko‘ra tasniflanib, xodim xizmat 
ko‘rsatgan davrda tegishli xarajat va majburiyatni tan olish belgilangan.7

	 Adabiyotlar tahlili ish haqining iqtisodiy nazariya, inson kapitali va buxgalteriya hisobi nuqtayi nazaridan 
alohida o‘rganilganini ko‘rsatdi. Mazkur tadqiqotda ushbu yondashuvlar birlashtirilib, mehnatga haq to‘lashning 
iqtisodiy mazmuni, tasnifi va hisob obyektlari sifatidagi xususiyatlari o‘zaro bog‘liq holda tahlil qilinadi.

1	  O‘zbekiston Respublikasining Mehnat kodeksi, 248-249-moddalar.
2	  IAS 19 “Employee Benefits”, 19-son “Xodimlarning daromadlari” BHXS.
3	  Smith A. An Inquiry into the Nature and Causes of the Wealth of Nations. Book I, Chapter VIII.
4	  Becker G.S. Human Capital. Third edition. University of Chicago Press, 1994.
5	  International Labour Organization. Global Wage Report 2024–25. Geneva: ILO, 2024.
6	  Mamatkulov M.Sh., Tabayev A.Z. Buxgalteriya hisobi. Toshkent, 2022. 41–52-b.
7	  IAS 19 “Employee Benefits”, 19-son “Xodimlarning daromadlari” BHXS.

T A D Q I Q O T  M E T O D O L O G I YA S I
Tadqiqotda mehnatga haq to‘lashning iqtisodiy mazmuni, tasnifi va hisob obyektlari sifatidagi xususiyatlarini 

o‘rganish uchun tizimli tahlil, taqqoslash, guruhlash va mantiqiy umumlashtirish usullaridan foydalanildi. Ish 
haqining xodim daromadi, korxona xarajati, moliyaviy majburiyat va rag‘batlantirish vositasi sifatidagi jihatlari 
o‘zaro bog‘liq holda tahlil qilindi.

Mehnatga haq to‘lash tarkibidagi to‘lovlar iqtisodiy vazifasi, hisoblanish sababi va to‘lov muddatiga 
ko‘ra guruhlarga ajratildi. Asosiy va qo‘shimcha ish haqi, mukofotlar, ustamalar, kompensatsiyalar hamda 
ishlanmagan vaqt uchun to‘lovlarning hisobda tan olinishi taqqoslandi. Tadqiqotning axborot manbalarini 
O‘zbekiston Respublikasi Mehnat kodeksi, 19-son BHXS, Xalqaro Mehnat Tashkiloti materiallari hamda 
mavzuga oid ilmiy va o‘quv adabiyotlari tashkil etdi.

T A H L I L  V A  N A T I J A L A R
Mehnatga haq to‘lash hisobini tahlil qilishda ish haqining hisoblangan summasi bilan xodimga amalda 

beriladigan mablag‘ni farqlash muhim. Milliy statistika qo‘mitasi nominal hisoblangan ish haqini bajarilgan ish 
yoki ko‘rsatilgan xizmat uchun xodimga pul shaklida hisoblangan, soliqlar va boshqa to‘lovlarni ham o‘z ichiga 
oluvchi daromad sifatida izohlaydi.¹ Demak, statistik ko‘rsatkich xodim qo‘liga tegadigan sof mablag‘ni emas, 
hisobda dastlab tan olinadigan yalpi ish haqini ifodalaydi(1-jadval).

1-jadval
O‘zbekistonda o‘rtacha oylik nominal hisoblangan ish haqi dinamikasi

Yillar O‘rtacha oylik ish haqi, ming so‘m Oldingi yilga nisbatan o‘sish, %
2021 3 214,8 -
2022 3 882,2 20,8
2023 4 561,9 17,5
2024 5 360,9 17,5
2025 6 376,7 18,9

Manba: O‘zbekiston Respublikasi Milliy statistika qo‘mitasi ma’lumotlari. O‘sish ko‘rsatkichlari muallif tomonidan 
hisoblangan.

Jadval ma’lumotlariga ko‘ra, o‘rtacha oylik nominal ish haqi 2021-yildagi 3 214,8 ming so‘mdan 2025-
yilda 6 376,7 ming so‘mga yetgan. Besh yilda ko‘rsatkich 3 161,9 ming so‘mga yoki 98,4 foizga oshgan. Bu 
ish haqi qariyb ikki baravar ko‘payganini bildiradi. Biroq mazkur o‘sish nominal ko‘rsatkich bo‘lib, undan real 
daromad oshishi haqida xulosa chiqarishda narxlar o‘zgarishini ham hisobga olish lozim.

Ish haqi miqdorining oshishi korxonalarda mehnat xarajatlari, xodimlar oldidagi majburiyatlar va ish haqiga 
bog‘liq ajratmalar hajmini ham kengaytiradi. Natijada to‘lovlarni noto‘g‘ri xarajat obyektiga olib borish moliyaviy 
natijalarga avvalgidan kattaroq ta’sir ko‘rsatadi. Masalan, ma’muriy xodimlarga hisoblangan ish haqining 
mahsulot tannarxiga kiritilishi tannarxni asossiz oshiradi. Ishlab chiqarish xodimlari ish haqining davr xarajatlari 
tarkibida aks ettirilishi esa mahsulotning haqiqiy ishlab chiqarish qiymatini kamaytirib ko‘rsatadi.

2025-yilda iqtisodiy faoliyat turlari bo‘yicha ham sezilarli farqlar kuzatilgan. Bank, sug‘urta, lizing, kredit 
va vositachilik faoliyatida o‘rtacha oylik ish haqi 17 597,5 ming so‘mni, axborot va aloqa sohasida 15 298,1 
ming so‘mni tashkil etgan. Ta’lim sohasida ushbu ko‘rsatkich 4 372,0 ming so‘m, sog‘liqni saqlash va ijtimoiy 
xizmatlarda esa 3 909,3 ming so‘m bo‘lgan.8 Moliyaviy faoliyatdagi o‘rtacha ish haqi sog‘liqni saqlash sohasidagi 
ko‘rsatkichdan 4,5 baravar yuqori. Bunday tafovut mehnatga haq to‘lashda malaka darajasi, mehnat bozoridagi 
talab, javobgarlik va ish natijasiga bog‘liq turli tizimlardan foydalanilishini ko‘rsatadi(2-jadval).

Hisob nuqtayi nazaridan mehnatga haq to‘lash bilan bog‘liq summalarni quyidagicha guruhlash maqsadga 
muvofiq:

8	  O‘zbekiston Respublikasi Milliy statistika qo‘mitasi. O‘zbekiston Respublikasida o‘rtacha oylik nominal hisoblangan ish haqi: 2025-yil yanvar–
dekabr. Toshkent, 2026. Ma’lumotlar dastlabki bo‘lib, press-reliz metodologiyasiga ko‘ra kichik korxonalar, mikrofirmalar va qishloq xo‘jaligi 
korxonalarisiz shakllantirilgan.

2-jadval
Mehnatga haq to‘lash bilan bog‘liq asosiy hisob obyektlari

To‘lov yoki hisob-kitob turi Iqtisodiy mazmuni Buxgalteriya hisobidagi xususiyati
Asosiy ish haqi Ishlangan vaqt yoki bajarilgan ish 

uchun haq
Tegishli faoliyat xarajati va xodim 

oldidagi majburiyat
Mukofot va ustamalar Natija, malaka yoki alohida sharoit 

uchun rag‘bat
Belgilangan mezon bajarilganda 
xarajat va majburiyat sifatida tan 

olinadi
Ta’til va kafolatli to‘lovlar Ishlanmagan, biroq haq to‘lanadigan 

davr uchun summa
Tegishli davr xarajati yoki 

shakllantirilgan majburiyat sifatida aks 
ettiriladi

Kompensatsiya to‘lovlari Alohida mehnat sharoiti yoki xodim 
xarajatini qoplash

Mazmuniga qarab mehnat xarajati 
yoki boshqa xarajat sifatida 

tasniflanadi
Ish haqidan ushlab qolishlar Soliq va boshqa qonuniy chegirmalar Xodim oldidagi qarzni kamaytirib, 

budjet yoki boshqa shaxslar oldida 
majburiyat yaratadi

Ish beruvchining ijtimoiy to‘lovlari Xodim mehnatidan foydalanish bilan 
bog‘liq qo‘shimcha xarajat

Xodimning sof ish haqiga kirmaydi, 
ammo korxona xarajati va majburiyati 

hisoblanadi

Mehnat kodeksida ish haqi bazaviy va o‘zgaruvchan qismlarga ajratilgan. Bazaviy qism ishlangan vaqt 
yoki bajarilgan ish uchun hisoblanadi, o‘zgaruvchan qism esa mukofot, ustama va boshqa rag‘batlantiruvchi 
to‘lovlarni qamrab oladi.9 Biroq buxgalteriya hisobida mazkur tasnifni to‘lovning qaysi davrga, bo‘linmaga va 
xarajat obyektiga tegishli ekanini ko‘rsatuvchi analitik ma’lumotlar bilan to‘ldirish zarur.

Tahlil natijasida ish haqi hisobining uchta o‘zaro bog‘liq bosqichi aniqlandi. Birinchi bosqichda xodim 
mehnati asosida yalpi ish haqi hisoblanib, xarajat va majburiyat tan olinadi. Ikkinchi bosqichda soliqlar va 
boshqa ushlab qolishlar alohida majburiyatlarga ajratiladi. Uchinchi bosqichda xodimga sof ish haqi to‘lanib, 
uning oldidagi qarz kamaytiriladi. 19-son BHXS talablariga ko‘ra ham xarajat va majburiyat xodim xizmat 
ko‘rsatgan davrda tan olinishi kerak.10

	 Shunday qilib, mehnatga haq to‘lash hisobining ishonchliligi faqat ish haqini matematik jihatdan to‘g‘ri 
hisoblash bilan belgilanmaydi. Har bir to‘lovni iqtisodiy mazmuni, yuzaga kelish davri va xarajat markazi bo‘yicha 
to‘g‘ri tasniflash zarur. Aynan shu yondashuv mahsulot tannarxi, majburiyatlar va moliyaviy natijalarning 
haqqoniy shakllanishini ta’minlaydi.

X U L O S A  V A  T A K L I F L A R
Xulosa qilib aytganda, olib borilgan tadqiqot mehnatga haq to‘lashni faqat xodimga pul to‘lash jarayoni 

sifatida baholash yetarli emasligini ko‘rsatdi. Uning iqtisodiy mazmuni xodim daromadi, korxona xarajati, 
mehnatni rag‘batlantirish vositasi va ish beruvchining moliyaviy majburiyati kabi o‘zaro bog‘liq jihatlarda 
namoyon bo‘ladi. Shu sababli ish haqi miqdorini belgilashda ishlangan vaqt bilan birga xodimning malakasi, 
bajarilgan ish sifati, javobgarlik darajasi va erishilgan natijalar ham inobatga olinishi lozim.

Tahlil natijasida mehnatga haq to‘lash bilan bog‘liq summalarni asosiy va qo‘shimcha ish haqi, 
rag‘batlantiruvchi ustamalar, kompensatsiyalar, ishlanmagan vaqt uchun to‘lovlar, ish haqidan ushlab qolishlar 
hamda ish beruvchining ijtimoiy to‘lovlariga ajratish zarurligi aniqlandi. Bunday tasnif har bir summaning 
iqtisodiy vazifasi va hisobdagi o‘rnini to‘g‘ri belgilash imkonini beradi. Hisoblangan yalpi ish haqi korxona uchun 
xarajat va xodim oldidagi majburiyatni yuzaga keltirsa, ushlab qolishlar boshqa shaxslar yoki budjet oldidagi 
alohida majburiyatlarni shakllantiradi.

2021–2025-yillarda O‘zbekistonda o‘rtacha oylik nominal hisoblangan ish haqining 98,4 foizga oshgani 
mehnat xarajatlarining korxona moliyaviy natijalariga ta’siri kuchayib borayotganini ko‘rsatadi. Iqtisodiy faoliyat 
turlari bo‘yicha ish haqi miqdorlarining sezilarli farqlanishi esa yagona haq to‘lash usulidan foydalanish barcha 
sohalar uchun bir xil natija bermasligini anglatadi. Korxona o‘z faoliyati, mehnat sharoiti va xodimlar vazifalariga 
mos haq to‘lash tizimini shakllantirishi kerak.

Mehnatga haq to‘lash hisobining ishonchliligini oshirish uchun analitik hisobni xodimlar, bo‘linmalar, to‘lov 
turlari va xarajat obyektlari kesimida yuritish maqsadga muvofiq. To‘lovlarni xodim mehnat qilgan davrda tan 

9	  O‘zbekiston Respublikasining Mehnat kodeksi, 248–249-moddalar.
10	  IAS 19 “Employee Benefits”, 19-son “Xodimlarning daromadlari” BHXS.

olish, mukofotlash mezonlarini aniq belgilash va hisob-kitoblarni raqamli nazorat vositalari yordamida tekshirish 
tavsiya etiladi. Ushbu choralar mahsulot tannarxi, xodimlar oldidagi majburiyatlar va moliyaviy natijalarning 
haqqoniy aks ettirilishiga xizmat qiladi.

